Elletjeskant, kaffiewijven en prochienieuws.

Naar de vertellingen van Lucrèse De Schuyter
Grootmoeder was stijf koerazig en maakte geirne leute bínst dat ze fijne fallesientjes

spellewerkte : elletjeskant om aan madam Piekerie te Tielt te verkopen.

Alle tien ellen - dit is 7 meter - werd 't kantje afgesneden en ze kreeg drij dikken - 30 sentiemen - d'elle. Met Lene Sam - gebuurvrouw - trok ze ‘n uur verre te voete naar Tielt en in 't werekeren kochten ze een tipzak dadels voor de jongens thuis.
Maar die keer kregen ze zo'n groten honger, 't smaakte zo goed en overbegoest... kwam de tipzak dadels leeg. Ze waren alle twee alzo gedadeld, moar… de noasmoake was erger. Allee, thuis gekomen kosten ze niet zere genoeg lopen om 't vertrek te passen en grootmoeder kloagde : ,,ooei joei, oei … mijne buik, och Here, goede God toch... doar liggen nui al de dadels, de jongens hebben niets en 'k hen nog 't zeer in de buik toe.
'k Hen ui nog niet gezeid dat ons grootmoeder boas speelde thuis en pitje stond in den hoek en moest stijf broave zijn. Zij sliep in 't beddeke in de keuken met de gordijne toe, voor pitje was 't beddeke in ‘t achterkamerke wel genoeg. 
's Zondags zat pitje geirne voor zijn halve deure een pijpke te smoren, maar als grootmoeder bezoek verwachtte trok zij pitje bij den arm en zei: ,,Gauw Ivo zet moar aan, ‘n ende goan wandelen. En woar naar toe? Wandelingen genoeg vent... en ze wees : daar zie ligt de weg naar den oosthoek en al den andere kant trekt ge naar de westhoek, en “God bewoar ui van duvels, kommiezen en ‘t Roeseloars volk, en dat j'in den dijk niet ‘n rolt". En 't ventje trok het op zonder een stuiver op zak, wat kon hij anders doen?
Grootmoeder had nui 't kot voor heur allene om te ontvangen, en dan nog mensen boven heure stand. Ja, ze had het groot ip zulle, 't was daarom dat wij “grootmoeder” moesten zeggen  en geen mitje, dat klonk te boers. Seffens schonk ze kaffie ip en zette de toafle gereed moar... 't was nie kaffie met een stuitje, moar kaffie mee ‘n kluitje suiker. Meer kost 't vrouwmens niet doen en de bezoekers verlangden ook niet meer, 't was moar nun rustige achternoene tijdpasseringe in 't gebuurte om wa nieuws te vernemen.

Wie dat er kwam ? 'k Zal het ui seffens goan zeggen: Lies Voordekes uit de kruídeniers-wínkel op de ploatse en Lies Zutters van de suikerijast die veel nieuws wist te vertellen.

En de tongen gingen moar:
‘Eidre gij ook al op gelet? Frielde steekt heure vuist uit,  joaz; ze zet heurn toog - (in verwachting), en peies nui ne keer, nui alzo met tweeën naar de korregasie (kongregatie) goan’
Enne eit 't al g'hoord van Emma Dingens? Ja, de studenten en met heur de zot houden. Ja, ze was zij mee mee de beevaart naar Sint Jozef te Leuven om aan nen vent te geraken. Maar de studenten bachten heur verstonden seffens waarover dat ging en ze zeiden luidop: "Och Sint Jozef bid voor ons en geef mij ne vent”

En alzo wierd heel de prochie overleid, elk kreeg zijnen toer en daarom kwamen ze ne keer bijeen.

Ge kent toch ’t liedje van de kaffiewijven :
Daar zijn veel vrouwkes die hun amuseren
Bij ‘t een of ’t ander koffiewijf
Daar zitten zij nui samen te kommeren
't Is waarlijk hun beste bedrijf
D'ene raast alhier en d'ander zit te babbelen

Zij klappen soms hun mannen op 't schavot
Dan moeten zij nog een suikertje knabbelen

Met nog een versche koffiepot
